
МАРКАЗИЙ ОСИЁДА ХАТТОТЛИК САНЪАТИ ВА ХАТТОТЛАР. САМАРҚАНД ХАТТОТЛАРИ

	Шарқ халқлари яратган қўлёзма манбаларни чуқур ва хар томонлама ўрганмай туриб, Шарқинг тарихий ўтмиши ва маданий хаётининг тараққиётининг ўрганиш мумкин эмас, шунинг учун Шарқ қўлёзмаларига нафақат Шарқ мамлакатларида, балки бутун дунёда нихоятда катта ахамият берилади. Дунёнинг жуда кўп шахарларида махсус Шарқ  қўлёзмалари хазиналари (фондлар) ташкил этилган, уларда  шарқ халқлари яратган миллионлаб қимматбахо араб, форс ва туркий тиллардаги дурдона қўлёзмалар сақланмоқда. Шунинг учун Шарқ халқлари маданияти ва тарихи, илм-фан ва адабиётида қўлёзмаларнинг ахамияти тўхтаб ўтмоқчимиз.
	Араб қўлёзмалари китобнинг даври VII асрдан бошланиб, XIX аср китоб чоп этиш ихтиро қилингунга қадар давом этди. Шундан кейин қисман қўлёзма китоблар пайдо бўлиб турса хам, секин-аста у ўз ўрнини босма китобларга бўшатиб бериб, ўзи китоб хазиналаридан жой ола бошлади.
	Биз араб қўлёзмалари деганда, фақат араб халқига мансуб қўлёзма китобларни тушунмаслигимиз керак. Бу қўлёзмалар араблар истило этган ва  Исломни қабул қилган Осиё, Африка, Испания, Марказий Осиё каби бир қанча мамлакатлар халқлари вакили бўлган олимлар, шоирлар яратган асарларнинг шу диёрлар хаттотлари ёзиб қолдирган қўлёзмалардир.
	Қўлёзма араб тилида «махтута», кўплиги «махтутот» аталиб  арабча «хатта» (чизиқ, ёзиш, маъноларидаги) феълининг мажхул сифатдоши бўлиб «ёзилган», «чизилган» маъноларини билдиради. Ўзбек тилида қўлёзма  ибораси қабул қилинган. «Китоб», сўзи хам «ёзилган», «ёзув», «хат» маъноларига эга.
	Араб қўлёзма китобларининг пайдо бўлиши VII аср ўрталарига  тўғри келади. Унга қадар араб ёзма ёдгорликлари тошларга қисқа-қисқа йўнилган матнлар шаклида учрайди.
	Қадимги араблар сомий иккита  туридан фойдаланганлар. Улардан қолган ёзувлар Араб ярим оролининг шимолий-ғарбий ва унга ёндош Сурия-Фаластин минтақаларида учрайди. Тарихдан энг қадимий ёзувлар 29 белгидан  иборат собийлар алифбосида бўлиб, у алифбо ёзувлар XIX-XX аср шарқшунослари томонидан кашф этилиб, ўқилади ва нашр этилади. 
	Арабистоннинг шимолий-ғарбий бурчагида яшаган набатийлар давлатида 22 белгидан иборат набатий алифбоси бўлган. Ундан мустақил араб алифбоси пайдо бўлди ва хозиргача ишлатилиб келмоқда. Жанубий Суриядан IV-VI асрларга оид набатий тилидаги ёдгорликлар топилган.
	 V-VI асрларда набатий ёзуви шимолий Арабистоннинг хаммасида тарқалган. У Дўмат ал-Жандала, Там, Анбар, Хиро, Макка, Ясриб, Тоиф шахарларига тарқалган. 
	Арабларнинг ижтимоий-сиёсий ва маданий-ғоявий хаётида хақиқий ўзгаришлар VII аср ўрталарида Ислом юзага келиши билан оўй берди. Мухаммад алайхиссаломга Қуръон вахй сифатида нозил бўла бошлади ва дастлаб уни мусулмонлар ёдлаб олдилар, баъзи қисмларини саводли кищилар ёзиб хам олдилар. Пайғамбарнинг махсус китоблари хам бўлган. У киши  вафотидан кейин Қуръон матнини тайёрлаш ёш Зайд ибн Собитга топширилади ва Абу Бакр (632-634) даврида терига  ёзилиб, китоб шаклига келтирилади. Мана шу арабларда биринчи қўлёзма китоб эди. Буж уда катта ахамиятга эга воқеа бўлиб, Қуръоннинг бошқа кишилар ёзган айрим қисмларга хам мавжуд эди. Шунинг учун халифа Усмон (644-656) даври 651 йил атрофида Қуръоннинг мукаммал нусхаси Зайд ибн Собит бошлиқ тўрт киши томонидан амалга оширилди ва тўрт нусхада Макка, Дамашк, Куфа ва Басра шахарларига юборилди, қолган нусхаларини куйдириб юбориш тавсия этилди. Баъзи манбааларда олтита нусхада кўчирилган дейилади. Ана шу Усмон Қуръони хеч ўзгаришсиз бизнинг давримизгача сақланиб келмоқда. Бундай муқаддас, қадимий, бузилмаган қўлёзма китоб дунёда жуда кам.
	Қуръондан кейин арабларда, янги бошқа қўлёзма китоблар пайдо бўла бошлади. VIII асрда анчагина  китоблар ёзилди, IX  асрда улар сони юзлаб саналса, кейинчалик минглаб дунёвий ва диний китоблар пайдо бўлди. Араб китоблар, биринчидан, одамлар онгида сақланиб қолган Исломгача давр асарлари (айниқса шаърият) асосида вужудга келди. Иккинчидан, бошқа тиллардан таржималар, учинчидан, илк Ислом даври ижтимоий тафаккури ва адабий ижод самараси сифатида юзага келди.
Бизга маълумки, VII аср 30 йиллари ва VIII аср ўрталаригача бўлган тарихий воқеалар, буюк ўзгаришлар, истилолар даври араблар тарихида ва Яқин Шарқ халқлари хаётида жуда кўп ўзгаришлар олиб келди. Рум, Эрон давлатларининг қўшилиши буюк давлатни вужудга келтирди. Араблар ишғол қилган мамлакатларда тил, маданий ва диний соғаларда туб ўзгаришлар вужудга келди. Жанубий-Ғарбий Осиё, шимолий Африка ва Жанубий Оврўпонинг бир қисмида араблар озчиликни ташкил қиларди. Лекин араб тили асосий тил, илм-фан, тилига айланди. Бу тилни ўзлаштириб олган халқлар вакиллари унинг тез тараққий этишига, фонетикаси, морфологияси ва синтаксисининг ўзгаришларга юз тутишига сабабчи бўлдилар. Араб тили бошқа тиллардан кирган сўзларни турли янги маъноларда ишлатиш эвазига  бойиб борди.
	Араб истилосидан кейин Марказий Осиё исломлаштирилди. Дин билан бир қаторда бу ерга араб ёзуви хам кириб келди ва бу ердан Исломдан аввал бўлган қадимий уйғур, ўрхўн-енисей, суғд, хоразмий ёзувларини сиқиб чиқарди. Араб ёзуви  VIII асрдан бошлаб Ўрта Шарқ, шу жумладан, Марказий Осиё халқлари учун илм-фан ва давлатни бошқариш ишларида ягона ёзув сифатида қўлланилди.
	Араб ёзуви узоқ даврлар давомида икки хил вазифани бажариб келди:
1. Барча халқлар ёзуви сингари ислом дини яратган маънавий-маданий 
тараққиёт учун хизмат қилди хамда илм-фан ва маданият ёдгорликларини бизнинг давримизгача сақланиб қолишига сабабчи бўлди; 
2.араб ёзувининг график асослари бир хил бўлишига қарамай, харфлар турли шаклларда тараққий этган. Араб ёзувини қўллаган араб харфларини нафис ва чиройли қилиш ва такомиллаштиришга интилганлар. Натижада Марказий Осиё халқлари қабул қилган 32 араб харфи билан ёзиладиган хатлар шакл жихатдан 37 тага етди. Араб ёзувининг гўзаллигига алохида эътибор берилгани ва унинг турли-туман шаклларда дид ва нафосат билан ишлатилиши сабабли, араб хати фақат маъно ташиш воситаси эмас, балки кишиларга юксак эстетик завқ берувчи  санъат намунаси сифатида машхурдир. Бундай ажойиб санъат хуснихат (калиграфия) номи билан бутун мусулмон оламида шухрат қозонган. Китоб кўчириш-китобат махсус  касб-хунар ва санъат хисобланган. Котиблик билан шуғулланган хар бир шахс ўз замонасининг маданий-маърифий хаётида катта мавқега эга бўлган маънавият ва маърифат ахли, йирик маданият арбоби хисобланган.
	Марказий Осиё, халқлари, шу жумладан ўзбек халқи фан ва маданиятнинг энг қадимий бир қанча сохаларида юксак тараққиёт босқичига эришганлиги бутун дунё илм-фан ахли томонидан эътироф этилиб, тан олинмоқда.
	IX-XI асрларда марказий Осиёда, айниқса Хоразмда илм-фан ва тафаккур беқиёс тараққий этиб, барқ уриб яшнади. Жахонда танилган Имом Бухорий (810-870), Имом Термизий (824-892), Мухаммад ибн Хоразмий (ваф.849), Ахмад Фароний (ваф.865), Ибн Сино (980-1037), Беруний (973-1048), Фаробий (ваф.950), Хаким Термизий  (ваф. 932 йил атрофи), Абу Мансур ас-Саолибий (961-1037) каби буюк мутафаккирлар дахосидан бутун инсоният хозиргача бахраманд бўлиб келмоқда.
	Марказий Осиёда хаттотлик санъати Тему рва Темурийлар даврида кенг тараққий этди. Хуснихат санъати дастлаб Мовароуннахр пойтахти Хиротда ривожланиб, у ерда Султон Али Машхадий ьошлиқ йирик хаттотлик мактаби ташкил топди. Мактабнинг ўзига хос томони XIV асрда Мир Али Табризий яратган настаълиқ хат услуби бу ерда Султон Али томонидан такомиллаштирилди. Бу хат йирик вам айда настаълиқ китобат ишларида кенг қўлланиб, бадиий ва тарихий асарлар фақат настаълиқ услубида кўчирила бошлади. XVI асрда темурийлар салтанати инқирозга юз тутгандан кейин, сиёсий хукмронлик Шайбонийлар қўлига ўтиши билан маданий хаёт маълум даражада Бухорода тараққий этди. У ерда Бухорога хос бўлган янгича китобат ва хуснихат мактаби вужудга келди.  XVI-XVII асрларда яшаб ижод этган Бухоро хаттотлари хуснихатда ўзларига хос Бухоро хаттотлик мактабини яратдилар. Қўқон хам хуснихат санъатида ўзига хос ваклларини етказиб чиқарди. XVIII аср иккинчи ярим ва XIX асрда Қўқон хонлигида маданий хаёт, санъат ва адабиёт анча равнақ топган. Қўқонлик машхур хаттот Мухаммад Шариф Дабир бошлиқ Фарғона шахарларида жуда кўп хаттотлар етишиб чиққан. Хирот, Бухоро, Хива хаттотлик мактаблардаги каби бу ерда хам настаълиқ хати етакчи ўринда бўлган. Марказий Осиё хаттотлик мактаблари орасида Қўқон хаттотлик мактабида настаълиқ билан бир қаторда бадиий асарларни кўчиришда шикастий хати хам кенг қўлланилган.
	XIX аср иккинчи ярмига келиб, маълум иқтисодий ва сиёсий сабабларга кўра Тошкент хам илм-фан ва маданият марказига айлана бошлади. Тошкентда маориф, санъат ва адабиётнинг ривожланиши бу ерда хам хуснихат билан шуғулланувчи хаттотларнинг етишиб чиқишига замин тайёрлаб берди. Халқимизнинг илм фан ва маданият хаётида мухим ахамиятга эга бўлган, халқни илм-маърифатдан бахраманд қилиш ва маънавий-маърифий ёдгорликларнинг бизгача етиб келишига улган хисса қўшилишига сабабчи бўлган Марказий Осиё хаттотларининг беқиес хизмати хар қанча хурмат ва тахсинга сазовордир.
                                      Самарқанд хаттотлари
Абдулқодир Муродовнинг «Ўрта Осиё хаттотлик санъати тарихидан» китобида 49 та Самарқандлик хаттот хақида маълумот берилган. Шулардан айримлари хақида тўхталиб ўтамиз.
                                   Самарқанд ибн Умар Абу Бакр Самарқандий
XI аср улуғ хаттотларидан. Бир қанча муддат Дамашқда турган. У ерда Қуръон кўчирган, ўқиган ва таълим берган эди. Дамашқда Абу Али ибн Абу Наср ва Абу Усмон Исмоил ибн Абдурахмон Сабунийлардан дарс ўқиган. Абу Бакр Самарқандийдан Абулфазл Каммод ибн Носир ал-Мароғийдан хадис ривоят қилган. Ўғли Абулқосим хам хадис илмини ўрганган. Ибн Асакир айтади: Хасан ибн Қайсдан эшитишимча, Абу Бакр Самарқандий бирор нусхага қарамасдан ёддан Қуръон кўчирар эди. Дамашқ ахлларидан бир жамоа кишилар унинг хақида яхши фикрлар юритар эдилар. Абу Бакрнинг табиати хазил-мутойибага мойил, мазахчи киши эди.
	У бир сабаб билан болаларини Дамашқда қолдириб, Боғдодга кетди. У ерда Афиф Ходим ал-Қомийга учрашди. Афиф Абу Бакрни хурмат қилиб, жой хозирлаб ўтқазди. Афиф Абу Бакрни хурмат қилиб, жой хозирлаб ўтқазди. Хизматчи таом олиб келганда, у Дамашқдаги болаларини эслаб, йиғларди. Хизматчи бундан Афифни хабардор қилди. У: «Нима сабабдан йиғлашини сўра»- деди, хизматчи сўраганда, у: «Дамашқда болаларим танг ахволда турардилар, қачон менга таом келтирилча, уларни эслайман»-деди.
	Афиф уларни Дамашқдан кўчириб келиш учун одам юборди. Ўғли Абу Мухаммад онасини ва укалари Абдулвохид ва Исмоилларни орқага бир кенг жойга қўйиб келгунча, уларни Абу Бакр сезмади. Сўнгра хаммалари келиб, Афиф Ходим мехмондорчилигидан то вафотига қадар шу ерда  бўлдилар. Отасининг вафоти ўғли Абулқосимдан сўрадим. Абу Бакр рамазон ойида 489/1095 йилда вафот қилганини айтди.

                        Мухаммад Собир ибн Мухаммад Солих Самарқандий
Самарқанднинг XVII асрда яшаган хушнавис хаттотларидан бири. Мўмин Мискин Хиравийнинг «Маоириж ун-нубувват» (Пайғамбарлик мехрожлари) китобини Самарқанд қоғозига бадиий настаълиқ хати билан кўчирган. Қўлёзманинг бош қисмида олтин хал билан зийнатланган лавха мавжуд. Қўлёзма тўрт бўлимдан иборат бўлиб, уч бўлимини 1677 йили Самарқандда, охирги бўлимини Бахоуддин қишлоғида 1689 йили тугатган.
                             Мухаммад ибн Хусайн Мирақий Самарқандий
Тарихнавис ва хаттот бўлган. Ахмад ибн Хажар Хайсамийнинг (вафоти 1565) «Шифо ахлларининг халифалари хабарларидан олинган мақолаларини тухфа қилиш» номли асарини 1574 йили тўлдирган. Али ибн Хусайн ал-Ансорийнинг (вафоти 1404) «Ихтиёроти бадиий» (фармокопияга оид) номли асарини 1541 йили Шайбоний Абдулатифга атаб кўчирган.
                                       Азизуллох Самарқандий
Самарқандда XV асрда яшаган махоратли ва машхур котиблардан. Буюк хайъат олими Мирозо Улуғбекнинг «Зижи Кўрагоний» китобини бутун жадваллари билан бирга насх хатида кўчирган. Бу «Зиж» Шарифжон Садр Зиё кутубхонасидан ЎзФА Шарқшунослик институтига келган (ашёвий рақами 2214) китоблардан бўлиб, Зиё ўз қўли билан ёзган: «Асоми ал-кутуб» (№ 2460), 147-варағида бу қўлёзма хақида шундай ёзилган: «Аз мусаннафоти он подшохи хакими донов а аз навишта он Хусравий, олими бехамто Мирзо Улуғбек ибн Шохрух Мирзо, нусхат ул-асласт». (У подшохи хакими доно мусаннафотларидан ва у Хусрав равиш, беқийс олим Мирзо Улуғбек ибн Шохрух Мирзо ёзганларидан асл нусхасидир).
	Халқимизнинг илм-фан ва маданий хаётида мухим ахамиятга эга бўлган, халқни илм-маърифатдан бахраманд қилишда ва маънавий-маърифий  ёдгорликларнинг бизгача етиб келишига сабабчи бўлган Марказий Осиё хаттотларининг беқиёс хизмати хар қанча хурмат ва тахсинга сазовордир.
